
UTANGULIZI



Kitabu cha Mianzo


Katika Biblia ya Kiyahudi, Kitabu cha mwanzo kinaitwa “Kitabu Cha Kwanza Cha Musa” kwa sababu nabii Musa ni mwandishi wa kitabu hiki muhimu. Neno mwanzo hasa linamaanisha “asili au chanzo”. Kitabu kinaitwa Mwanzo kwa sababu kina mawazo na kweli za msingi za mafundisho yote ya Biblia, pamoja na kuzungumzia asili ya wema na waovu katika ulimwengu huu. Mwanzo ni kitabu cha mianzo.


A. Mwanzo wa mbingu na nchi


B. Mwanzo wa viumbe vyenye uhai na visivyo na uhai (wanyama, mimea, n.k.)


C. Mwanzo wa mwanaume na mwanamke, na ndoa


D. Mwanzo wa dhambi kwa mwanadamu


E. Mwanzo wa ukombozi kupitia kumwaga damu, na ahadi ya Mkombozi ambaye angekuja.


F. Mwanzo wa vita na uuaji.


G. Mwanzo mwingine wa mwanadamu, baada ya ulimwengu kuangamizwa kwa gharika.


H. Mwanzo wa jamii za wanadamu, mataifa na lugha mbalimbali pale Babeli


I. Mwanzo wa taifa teule takatifu – kupitia Abrahamu


J. Mwanzo wa makabila 12 ya Israeli kupitia wana 12 wa Yakobo.


Mianzo iliyoorodheshwa hapo juu (na mingine mingi) ni misingi iliyo na misingi mingine mingi ndani yake. Tunaona mianzo ya uumbaji, na familia ya kwanza, ikifuatiwa na kuingia kwa dhambi katika ulimwengu huu. Kisha mpango mkuu wa Mungu wa ukombozi unafunuliwa. Baada ya hapo tunaona uzao wa Kaini na uzao wa Sethi, ambao uliunda uzao wa wana wa wanadamu na wana wa Mungu. Kwa hiyo, tunaona utofauti au mpaka kati ya wana wa mwenye haki na wana wa mwovu.


Baada ya hukumu ya Gharika ambapo Nuhu na familia yake pekee ndiyo waliopona, Kitabu cha Mwanzo kinajikita kwa Abrahamu na shauku ya Mungu kwa ajili ya taifa jipya na lililotengwa (teule). Kwa hiyo, maisha ya uzao wake – Isaka, Yakobo na Yusufu – yanaelezewa kwa kina katika kitabu hiki.


Ni muhimu kuelewa asili au chanzo. Kwa mfano, daktari anapotaka kutibu ugonjwa, kwanza hutafuta kupata chanzo cha tatizo katika mwili, na ndiyo maana hutafuta kujua historia ya mgonjwa. Vivyo hivyo, tunapotaka kushughulika na tatizo la kiroho la mtu, tunapaswa kutafuta mzizi au chanzo cha tatizo lake.


Kikiwa kama kitabu cha mianzo (au vyanzo), Mwanzo ni asili ya kila kitu. Kwa hiyo, ni muhimu kuielewa Mwanzo ili kuyaelewa maeneo mengine ya Neno la Mungu. Ni jambo la msingi kabisa kulielewa kusudi asilia la Mungu kwa ajili ya mwanadamu, ndoa, dhabihu, mitihani, na kila jambo jingine. Tusipolielewa kusudi asilia, hatuwezi kutafsiri kwa usahihi mada yoyote katika Neno la Mungu.



Ujumbe tangu Mwanzo


1 Yohana 3:11 inasema wazi, “Maana, hii ndiyo habari mliyoisikia tangu mwanzo, kwamba tupendane sisi kwa sisi.” Je! Ni mwanzo upi anaouzungumzia? Je! Anazungumzia Sheria ya Musa, au mafundisho ya Kristo? Mtume Yohana amerudi nyuma kabisa na kuzungumzia familia ya kwanza, kwa sababu katika mstari unaofuata anasema: “Si kama Kaini (hii ni familia ya kwanza) alivyokuwa wa yule mwovu…”


Kaini alichagua kuufanya moyo wake kuwa mgumu na kuisikiliza sauti ya yule mwovu. Kwa hiyo, akawa kama yule mwovu. Tunapaswa kuwa na tahadhari kubwa, kwa sababu tukiwasikiliza watu wasio sahihi na adui (Shetani), tutakuwa kama wao.


“Si kama Kaini alivyokuwa wa yule mwovu, akamwua ndugu yake. Naye alimwua kwa sababu gani? Kwa sababu matendo yake yalikuwa mabaya, na ya ndugu yake yalikuwa ya haki.” Watu wasiotenda vema husumbuliwa na kuteswa na roho ya wivu. Roho hii mbaya huwasumbua wale ambao makusudio yao ya moyo na maisha yao ni mabaya, kama ilivyofanya kwa Kaini.


Mtume Yohana anarejea mwanzo! Ujumbe tuliousikia toka mwanzo unakwenda nyuma mpaka Bustani ya Edeni. Katika Mathayo 22:36-40, tunaona kwamba Bwana alijumuisha mistari yote 31,102 ya Biblia ndani ya vifungu viwili tu – Namna tunavyowatendea wengine na namna tunavyomtendea Mungu: “Mwalimu, katika torati ni amri ipi iliyo kuu? Akamwambia, Mpende Bwana Mungu wako kwa moyo wako wote, na kwa roho yako yote, na kwa akili zako zote. Hii ndiyo amri iliyo kuu, tena ni ya kwanza. Na ya pili yafanana nayo, nayo ni hii, Mpende jirani yako kama nafsi yako. Katika amri hizi mbili hutegemea torati yote na manabii.” Kila jambo linategemea mambo haya mawili.


Namna tunavyowatendea wengine, hali ya mioyo yetu, na mtazamo wetu kwao, pamoja na hali ya mioyo yetu, na mtazamo wetu kwa Mungu – ni ujumbe ambao tumeusikia tangu mwanzo. Pia, ni ujumbe wa agano jipya.


Katika Mathayo 7:12 Bwana alisema, “Basi yo yote myatakayo mtendewe na watu, nanyi watendeeni vivyo hivyo; maana hiyo ndiyo torati na manabii.” Bila shaka tutaona kwamba hili ni jambo lenye mapambano makubwa sana maishani. Kuifanya mioyo yetu kuwa yenye upole na mahusiano yetu kuwa yenye uwazi kunahitaji juhudi kubwa, na neema nyingi. Hata kwa watakatifu wachaji Mungu, vita kubwa iko katika kuyadhibiti maneno na mitazamo yao kwa wengine.


Katika mafundisho Yake, Bwana Yesu alirejea mwanzo kwa sababu alikuja kumwokoa mwanadamu kutoka katika anguko na kumrejesha katika kusudi la mwanzo (asilia). Mathayo 19:3 inasema, “Basi Mafarisayo wakamwendea, wakamjaribu, wakimwambia, Je! Ni halali mtu kumwacha mkewe kwa kila sababu?”


Akilijibu swali hili, Bwana hakuzipeleka fikira zao katika kile ambacho Musa alisema katika Mlima Sinai (alipoitoa Sheria maelfu ya miaka baada ya Adamu na Hawa kuumbwa), na badala yake, alizirejeza fikra zao katika mwanzo katika Bustani ya Edeni, katika kusudi halisi (asilia) la Mungu kwa ajili ya ndoa.


Yesu aliwaambia, “Akajibu, akawaambia, Hamkusoma ya kwamba yeye aliyewaumba mwanzo, aliwaumba mtu mume na mtu mke, akasema [Yesu ananukuu kutoka Mwanzo 2:24], Kwa sababu hiyo, mtu atamwacha babaye na mamaye, ataambatana na mkewe; na hao wawili watakuwa mwili mmoja? Hata wamekuwa si wawili tena, bali mwili mmoja. Basi aliowaunganisha Mungu, mwanadamu asiwatenganishe.Wakamwambia, Jinsi gani basi Musa aliamuru kumpa hati ya talaka, na kumwacha? Akawaambia, Musa, kwa sababu ya ugumu wa mioyo yenu, aliwapa ruhusa kuwaacha wake zenu; lakini tangu mwanzo haikuwa hivi” (Mathayo 19:4-8). Kristo alirejea mwanzo na kusema, “Nimekuja ili kumkomboa mwanadamu aliyeanguka ili kumrejesha katika kusudi asilia la Baba.”


Hakukuwa na talaka (kuachana) au ndoa ya mitara (wake wengi) Mungu alipoanzisha ndoa; haya ni matokeo ya anguko. Katika majadiliano haya na Mafarisayo, Bwana Yesu Kristo, katika Agano Lake Jipya, kwa kweli anakataza talaka na ndoa ya wake wengi. Pia anakataza ugumu wa moyo na chuki, ambavyo ndiyo chanzo cha kuachana kote.



Mazingira ya Kijiografia na Kihistoria ya Kitabu cha Mwanzo


Kitabu cha Mwanzo kinazungumzia mambo yaliyotokea kipindi cha takribani miaka 2300, kipindi ambacho ni kirefu zaidi kuliko jumla ya miaka ya matukio ambayo vitabu vingine vyote 65 katika Biblia kwa pamoja vimezungumzia. Kitabu cha Mwanzo kinazungumzia vizazi 25 vya kwanza vya mwanadamu. Kinaweza kugawanywa katika mazingira ya kijiografia na kihistoria yanayopatikana hapo chini. 

SEHEMU YA KWANZA



Uumbaji



1:1 – 2:25



Siku Saba Zilizo Sawa na Miaka 7000 ya Mwanadamu


Maandiko Matakatifu yanaanza na siku saba za uumbaji. Musa na Mtume Petro wote wanasema kwamba siku moja kwa Bwana ni kama miaka 1000 (2 Petro 3:8, Zaburi 90:4). Kutokana na hili tunaweza kusema kwamba kuna miaka 7000 iliyotengwa kwa ajili ya mwanadamu duniani. Siku saba za uumbaji zinatoa unabii juu ya miaka 7000 ya mwanadamu.


Tazama chati inayohusu miaka 7000 ya Mwanadamu kwenye ukurasa unaofuata. Kulikuwa na watu 7000 ambao hawakumpigia goti (hawakumwabudu) Baali wakati wa Eliya (1 Wafalme 19:18). Ukweli huu unaonyesha kwamba Mungu mara zote huwahifadhi (na mara zote atawahifadhi) masalia walio waaminifu katika miaka yote ya historia ya mwanadamu.


Kulikuwa na miaka 4000 (au siku 4) kutoka Adamu hadi kuja kwa Kristo Kwa Mara ya Kwanza. Kuna miaka 2000 (au siku 2) tangu wakati wa Kuja kwa Kristo kwa Mara ya Kwanza hadi Kuja Kwake kwa Mara ya Pili. Hii ni jumla ya miaka 6000, au siku sita. Kisha inafuata siku ya mapumziko ambayo ni utawala wa Kristo wa miaka 1000 duniani. Shetani na pepo wake wote wachafu watafungwa, na kutakuwa na amani duniani. Pia Bibi–arusi wa Kristo (Kanisa) ataingia katika pumziko pamoja na Bwana–arusi wake wa Mbinguni, Bwana Yesu Kristo.



Saba ni Namba ya Muhimu katika Maandiko


Zaidi ya kutajwa kwa siku saba katika sura ya kwanza, Kitabu cha Mwanzo chenyewe kinaelezea namba saba kama inavyoonekana katika maisha ya watu saba wenye haki, watu wa imani – Habili, Henoko, Nuhu, Abrahamu, Isaka, Yakobo na Yusufu. Ni jambo la kuvutia kwamba namba saba, katika namna moja au nyingine, imetajwa mahali pote katika Neno la Mungu.


Kulikuwa na samani za aina saba katika hema ya Musa, zinazoashiria uzoefu wa aina saba katika maisha yetu ya kiroho. Aidha, kuna sikukuu saba za Bwana, zinazoweza kutafsiriwa kumaanisha vipindi saba katika Zama za Kanisa. Katika Agano Jipya, kulikuwa na mifano saba ya ufalme wa Mungu kama ilivyoelezewa na Bwana Mwenyewe katika Mathayo sura ya 13. Zaidi ya mifano hii na mingine mingi, Maandiko yanahitimisha na mambo mengi yenye vitu saba katika Kitabu cha Ufunuo, yakijumuisha hukumu tatu za mihuri saba, baragumu saba, na vitasa saba.


Neno la Mungu liliandikwa kwa usahihi wa hali ya juu kimahesabu, ambao unawezekana pale tu kazi inapofanywa na Mwandishi mmoja, Roho wetu Mtakatifu Mbarikiwa. Akitenda kazi kwa muda mrefu, Roho Mtakatifu aliwavuvia zaidi ya waandishi 40 kuyaandika Maandiko Matakatifu tunayoyaita Biblia. Hata hivyo, kuna muunganiko (umoja) mkubwa wa mawazo. Hebu tuyaheshimu maandiko haya tuliyopewa ili tuyasome na kujifunza, na tuwe kama mwandishi wa zaburi alivyosema, “Unifumbue macho yangu niyatazame Maajabu yatokayo katika sheria yako.” (Zaburi 119:18).



Habari ya Uumbaji Inapaswa Kupokelewa kwa Imani


1:1 – “Hapo mwanzo Mungu aliziumba mbingu na nchi.” Haya ni maelezo ya Bwana kuhusu uumbaji Wake. Na tuwe na imani kwamba Bwana alifanya kabisa lile ambalo alisema alifanya.



Upagani, Uagnostiki, na Nadharia ya Mgeuko wa Viumbe Hai


Tendo la uumbaji limepingwa vikali na wengi kwa miaka mingi. Kupingwa huku kwa maelezo ya Biblia kuhusu uumbaji kumeongezeka sana, hasa tangu karne ya kumi na tisa, na watu waliokengeuka kama Charles Darwin, walioanzisha Nadharia ya Mgeuko wa Viumbe Hai.


Kwa nini watu hukengeuka na kuingia katika kumkana Mungu, Uagnostiki, na Nadharia ya Mgeuko wa Viumbe Hai? Jambo hili huja kutokana na mawazo yaliyoharibika. Mtu hazaliwi akiwa hivi. Hili ni matokeo ya moyo kufanywa kuwa mgumu na dhambi na maisha. Warumi 1:21-24 inasema wazi, “Kwa sababu, walipomjua Mungu hawakumtukuza kama ndiye Mungu wala kumshukuru; bali walipotea katika uzushi wao, na mioyo yao yenye ujinga ikatiwa giza. Wakijinena kuwa wenye hekima walipumbazika; wakaubadili utukufu wa Mungu asiye na uharibifu kwa mfano wa sura ya binadamu aliye na uharibifu, na ya ndege, na ya wanyama, na ya vitambaavyo. Kwa ajili ya hayo Mungu aliwaacha katika tamaa za mioyo yao, waufuate uchafu, hata wakavunjiana heshima miili yao.”


Hili ni matokeo ya moyo ambao umefanywa kuwa mgumu na uchafu, kiburi, ukaidi. Ili kupunguza mawazo ya hatia, wanasisitiza mtu aseme kwamba hakuna Mungu; kwa hiyo hakuna hukumu. Kisha mtu huyo anahesabika kuwa msomi sana. Ushoga na usagaji havitokani na vinasaba au mama kuwa na vinasaba vyenye nguvu zaidi. Neno la Mungu linasema ni kwa sababu ya kukataa kwa makusudi mapenzi ya Mungu, na giza linaloingia katika moyo na kuifanya akili kuharibika (Warumi 1:18-32). Mahusiano ya kindoa ya jinsia moja ni kinyume na asili. Hata wanyama wanalijua hili vizuri.


Mpinzani mwingine mbaya wa maelezo ya Mungu kuhusu uumbaji alikuwa ni mwandishi mkubwa, H.G. Wells. Kazi zake za kwanza alizoziandika, zilizomfanya awe maarufu sana, zilikuwa “hadithi za kubuni za kisayansi.” Zimetambuliwa kama kazi anzilishi za hadithi za kubuniwa za kisayansi. Alizungumzia mambo ya muda na anga za juu na kubuni jamii za viumbe kutoka sayari nyingine ili kuunga mkono mawazo au nadharia mpya za kisayansi – kwa mfano, nadharia ya Darwin ya Mgeuko wa Viumbe Hai (ingawa mwishoni mwa maisha yake, Darwin aliikataa nadharia yake mwenyewe).


Baadaye mwishoni mwa karne ya kumi na tisa tunaona kazi za Karl Marx na Friedrich Engels na Ilani yao ya Chama Cha Kikomunisti, wao pia wakiunga mkono mgeuko (mageuzi) na kukataa uwepo wa Mungu kulikofanywa na kundi hilo na mfumo huo wa kisiasa wa kishetani.


Kuna kazi au utafiti mwingi wenye kuaminika unaothibitisha kwetu kwamba mageuko hayo hayawezekani, hata katika mtazamo wa kisayansi, kwa sababu ili mageuko yawe ni ukweli halali au unaokubalika, lazima yawe na hali ya uendelevu. Hakuna ushahidi wowote wa kuithibitisha nadharia ya mgeuko, kwa sababu maisha yenyewe yanathibitisha kwamba hakuna mabadiliko ya viumbe hai kutoka aina (spishi) moja kwenda nyingine, hili likimaanisha kwamba binadamu na wanyama hawabadiliki au hawageuki kutoka aina (spishi) moja kwenda nyingine. Kwa hiyo, kwa macho yetu wenyewe tunashuhudia hali halisi ikipingana na nadharia hiyo.


Nadharia ya Mgeuko kwa kweli ni falsafa na itikadi ambayo haina msingi wa kisayansi, bali inatumika kama maficho ya wale ambao hawataki kutafakari kuhusu kutoa hesabu baadaye mbele za Mungu kama Mwamuzi. T. H. Huxley (1825-1895) alikuwa mwanabaiolojia aliyefahamika sana na muunga mkono wa nadharia ya Darwin. Mjukuu wake, Aldous Huxley (1894-1963), alisema katika kazi yake Hatma na Njia, kwamba falsafa ya mgeuko kimsingi ilikuwa ni chombo cha ukombozi (kingono na kisiasa). Babu yake aliichagua na kuiunga mkono falsafa hii kwa sababu ilipunguza kuhukumiwa kwa dhamiri yake na kumruhusu kuishi maisha ya dhambi.


Nadharia ya Mgeuko ni kanuni ya msingi ya UNESCO (Shirika la Umoja wa Mataifa la Elimu, Sayansi na Utamaduni), iliyoletwa na Mkurugenzi Mkuu wa kwanza, Bwana Julan Huxley. Kwa hakika, Wedell Bird, mwandishi wa Asili ya Spishi Inachunguzwa Tena, anasema, “Elimu ya juu kwa sehemu kubwa bila sababu za msingi (mantiki) imejikita katika kuiunga mkono nadharia ya mgeuko.”


Dkt. A. E. Wilder Smith, Dkt. W. R. Thompson, na hata mwanasayansi wa Kirusi, Dkt. Dimitri Kouznetsov wamesema kuwa nadharia ya mgeuko, kwa kiasi fulani, imepunguza maendeleo ya sayansi. Kwa hiyo, mbali na kuthibitishwa kisayansi kuwa si kweli, ni falsafa ambayo imehatarisha utafiti wa kweli wa kisayansi katika taaluma kadhaa.


Hata hivyo, Neno la Mungu linasema, “Kwa imani twafahamu ya kuwa ulimwengu uliumbwa kwa neno la Mungu, hata vitu vinavyoonekana havikufanywa kwa vitu vilivyo dhahiri” (Waebrania 11:3). Kumbuka, ni kwa imani tunapata kuelewa. Hekima ya ulimwengu huu imewafanya watu wengi wasomi kuwa wapumbavu, kama Paulo asemavyo katika Warumi 1:22, “Wakijinena kuwa wenye hekima walipumbazika.”



Dunia Haikuumbwa Kupitia Mlipuko


Pengine umewahi kusikia kuhusu “nadharia ya mlipuko mkubwa.” Inahitajika imani kubwa zaidi kuiamini hii kuliko kuyaamini maelezo ya Biblia ya uumbaji. Kwa mujibu wa nadharia ya mlipuko mkubwa, kulikuwa na mlipuko mkubwa uliotokea ghafla na dunia ikaumbika. Nadharia hii inaweza kuwa na mantiki kama kuna uwezekano wa mtu aliyebeba sanduku ambalo limeundwa kwa kuunganisha vipande 10,000, kuanguka chini kwa ghafla, na baada ya vipande vyote kutawanyika hewani, vianguke chini kwa utaratibu au mpangilio mkamilifu.


Mlipuko hautengenezi utaratibu (mpangilio) na ubunifu. Husambaratisha kila kitu, huleta mvurugo na uharibifu. Na hata hivyo, ulimwengu umeumbwa katika ubunifu wenye usahihi na ukamilifu mkubwa uliohitaji ujuzi au ustadi mkubwa wa mwenye uweza mkuu. Hebu tafakari, Je! Kuna uwezekano wa kuwa na gari lililoundwa kupitia mlipuko? Bila shaka haiwezekani! Kila sehemu ya injini inatafakariwa kwa uangalifu na inabuniwa na mtu mwenye akili nyingi. Hata katika ufahamu wa asiyeamini, nadharia ya “mlipuko mkubwa” kuiumba dunia hii haileti maana.


Dunia yetu imewekwa katika namna ambayo iko katika ukaribu na jua unaofaa. Kuna wakati, sehemu ya kaskazini ya dunia hukaa tenge kulikaribia jua na kutupa majira ya joto, na kisha wakati mwingine huwa mbali na jua kutupa majira ya baridi. Dunia huzunguka katika mhimili wake na kutupatia mchana na usiku. Oh, ni namna gani Bwana alivyo mzuri! Hufanya kila kitu kwa hekima iliyo juu sana (Zaburi 104:24). Hakuna mtu aliye na akili timamu anayeweza kufikiri kwamba uumbaji huu ulio katika utaratibu mzuri sana kuwa ni jambo la bahati tu.


Paulo anamuonya mwanaye mpendwa katika imani, “Ee Timotheo, ilinde hiyo amana; ujiepushe na maneno yasiyo ya dini, yasiyo na maana, na mashindano ya elimu iitwayo elimu kwa uongo” (1 Timotheo 6:20). Sasa hebu tuhamishie umakini wetu katika ukweli muhimu wa uumbaji tunapotafakari mstari unaofuata.



Nadharia ya Pengo La Muda


“Nadharia ya Pengo la Muda” (kama lilivyo jina lake) inasema kwamba kuna pengo kubwa la muda kati ya Mwanzo 1:1, “Hapo mwanzo Mungu aliziumba mbingu na nchi” na Mwanzo 1:2, “Nayo nchi ilikuwa ukiwa, tena utupu, na giza lilikuwa juu ya uso wa vilindi vya maji; Roho ya Mungu ikatulia juu ya uso wa maji.” Hapo mwanzo kabisa, Bwana aliziumba mbingu na nchi. Kisha, baada ya muda mrefu, nchi (dunia) ikawa (kama inavyosomeka katika Kiebrania) ukiwa na utupu, na giza liliifunika nchi (dunia). Ulimwengu wa zamani na uumbaji wa Mungu uliharibika na ukaangamizwa na Mungu. Kisha, kipindi fulani kama miaka 6,000 hivi iliyopita, Bwana alifanya marekebisho ya dunia hii na kuumba uumbaji ambao tunaufahamu leo.


Sababu mojawapo inayounga mkono nadharia hii ni kwamba Bwana hufanya kila kitu chema (Mhubiri 3:11) na kikamilifu. Ni kinyume na tabia na asili ya Bwana kuunda kitu kilicho ukiwa na utupu. Kwa nini, sasa, dunia ilikuwa ukiwa na utupu? Sababu ni kwamba kulikuwa na jamii ya viumbe waliowahi kuishi hapa duniani, walioasi na Shetani dhidi ya Aliye Juu (Mungu). Dunia ilikuwa imeharibika. Wakati huu tunaona Mungu ukiirejesha (akiiumba tena) dunia katika Mwanzo 1:2b hadi 2:3.


Kuna ushahidi mwingine wenye kuthibitisha kwamba kulikuwa na uumbaji wa zamani. Bwana alimwamuru mwanadamu katika Mwanzo 1:28 kuijaza nchi (dunia). Unaweza tu kukijaza kitu ambacho kimewahi kukaliwa kabla. Neno la Kiebrania kwa ajili ya“kujaza” ni neno lile lile ambalo Bwana alilitumia baada ya kuwaangamiza wakaazi wote wa dunia katika Gharika. Bwana aliwaagiza Nuhu na wanawe kuijaza dunia ambayo hapo awali iliwahi kukaliwa na wanadamu walioangamizwa wakati wa gharika (Mwanzo 9:1).


Kitu kingine ambacho kinavutia sana ni tofauti kati ya malaika walioasi na pepo wachafu. Malaika, tunafahamu, wana mabawa na wanaweza kuruka. Pepo wachafu, kwa upande mwingine, ni wa duniani. Mbali na hili, pepo wachafu daima hutafuta kukaa ndani na kuumiliki mwili, lakini malaika hawafanyi hivyo. Sababu ya hili ni kwamba pepo wachafu ni roho zilizotenganishwa na miili ya viumbe wa ulimwengu wa zamani. (Tafadhali rejea kitabu chetu chenye jina Malaika kwa ajili ya kujifunza zaidi.)

SIKU SABA ZA UUMBAJI (1:2b – 2:3)


1:2a – “Nayo nchi ilikuwa ukiwa, tena utupu, na giza lilikuwa juu ya uso wa vilindi vya maji.” Dunia ina umri wa maelfu mengi ya miaka, pengine mamilioni ya miaka. Mwanzo 1:1 inakwenda nyuma kabisa mpaka mwanzo kabisa. Katika aya hii, tunaona wakati ambapo dunia ilikuwa sayari iliyokufa kwa sababu ya hukumu.


Zaburi 104:29 inasema, “Wewe wauficha uso wako, Wao wanafadhaika; Waiondoa pumzi yao, wanakufa, Na kuyarudia mavumbi yao.” Mstari huu unaweza ukawa unaamanisha hukumu ya zamani, kama ambavyo Ayubu 9:5-7 inasema, “Aiondoaye milima, nayo haina habari, Akiipindua katika hasira zake. Aitikisaye dunia itoke mahali pake, Na nguzo zake hutetema. Aliamuruye jua, nalo halichomozi; Nazo nyota huzipiga muhuri.” Aidha, Zaburi 104:30 inaweza ikamaanisha uumbaji mpya, “Waipeleka roho yako, wanaumbwa, Nawe waufanya upya uso wa nchi.”


1:2b – “Roho ya Mungu ikatulia juu ya uso wa maji.” Aya hii na kuendelea inazungumzia urejesho wa kitu ambacho kilishakuwepo tayari. Muda uliopita kati ya Mwanzo 1:1 hadi 1:2b haujulikani, lakini pengine ulikuwa ni muda usioweza kupimwa. Viumbe vyote kabla kuumbwa kwa Adamu vilikufa. Dunia ikawa sayari yenye giza, iliyokuwa ukiwa. Masalia ya miili ya viumbe hai yanaaminika kuwa ni mabaki ya wanyama na mimea ya zamani (uumbaji wa kwanza). Pepo wachafu ni roho zilizotenganishwa na viumbe wa ulimwengu wa zamani. Hawakuwa wanadamu, ingawa pengine walifanana na wanadamu. Adamu alikuwa mwanadamu wa kwanza. Aliumbwa siku ya sita, miaka 6,000 iliyopita. Habari ya uumbaji inapaswa kupokelewa kwa imani kamilifu. Pasipo imani haiwezekani kumpendeza Mungu (Waebrania 11:6).



Siku ya Kwanza ya Uumbaji


1:3 – “Mungu akasema, Iwe nuru; ikawa nuru.” Katika siku ya kwanza, Mungu aliumba nuru. Kwa kweli huu ulikuwa ni urejesho wa nuru. Nuru ni mojawapo ya sifa za Bwana. Mungu ni Nuru! Kristo alisema katika Yohana 8:12, “Mimi ndimi nuru ya ulimwengu, yeye anifuataye hatakwenda gizani kamwe, bali atakuwa na nuru ya uzima.” Hili limethibitishwa katika 1 Yohana 1:5, “...Mungu ni nuru, wala giza lo lote hamna ndani yake.” Kweli, Kristo ni Nuru ya ulimwengu ambaye humpa nuru kila mtu anayekuja ulimwenguni (Yohana 1:9).


Bwana aliposema na iwe nuru, alikuwa akiitangaza asili Yake Mwenyewe kuingia katika weusi wa giza wa dunia, ambayo ilikuwa imefunikwa na giza ambalo lilikuja kwa sababu ya uasi wa wakaazi wake wa zamani. Mungu alisema, “Na iwe nuru,” na mara moja ikawa nuru. Aliamua, na ikawa. Neno lililosemwa la Mungu lilikuwa na nguvu ya kuumba (Zaburi 33:6, 9). Kuileta nuru kulikuwa ni tendo la kwanza la uumbaji.


Roho Mtakatifu mbarikiwa hutendea kazi makusudi na mapenzi ya Mungu kwa kutia nuru katika ufahamu wetu. Giza daima lingemtawala mwanadamu kama Mwana wa Mungu asingekuja na kutupa ufahamu (1 Yohana 5:20). Paulo anasema katika 2 Wakorintho 4:6, “Kwa kuwa Mungu, aliyesema, Nuru itang’aa toka gizani, ndiye aliyeng’aa mioyoni mwetu...” Wakati wa kuzaliwa upya (kuokoka), Mungu huleta nuru katika utu wetu wa ndani wa mioyo yetu, ambayo imetiwa giza na dhambi, na tunakuwa viumbe vipya katika Kristo (2 Wakorintho 5:17). Kuleta Nuru ni tendo la kwanza la urejesho wa mioyo yetu.


1:4-5 – “Mungu akaiona nuru, ya kuwa ni njema; Mungu akatenga nuru na giza. Mungu akaiita nuru Mchana, na giza akaliita Usiku. Ikawa jioni ikawa asubuhi, siku moja.” Mungu aliona kwamba nuru ilikuwa njema. Alitenganisha nuru na giza, na akaweka utofauti wa vitu hivyo viwili.


Kuna ushirika na urafiki gani kati ya nuru na giza? Ni wazi kabisa, hakuna! Mbinguni kuna nuru kamilifu, na hakuna giza kabisa. Jehanamu kuna giza kuu, na hakuna hata chembe ya nuru. Hili lina ukweli wa kiroho kwa maisha yetu. Mtume Paulo alisema katika 2 Wakorintho 6:14, “Msifungiwe nira pamoja na wasioamini, kwa jinsi isivyo sawasawa; kwa maana pana urafiki gani kati ya haki na uasi? Tena pana shirika gani kati ya nuru na giza?”


Tunapaswa kujitenga na Mkuu wa giza, matendo ya giza, na watu waenendao gizani. Inapaswa kuzingatiwa kwamba Bwana ni Mungu ambaye hutenganisha wema na waovu, nuru na giza, na walio safi na wasio safi. Sisi, wenyewe, tunapaswa kujitenga na giza na uovu (2 Wakorintho 6:17).


Mungu ametuita tutoke gizani tuingie “katika nuru yake ya ajabu” (1 Petro 2:9). Paulo alisema katika 1 Wathesalonike 5:5, “Kwa kuwa ninyi nyote mmekuwa wana wa nuru, na wana wa mchana; sisi si wa usiku, wala wa giza.” Tunaitwa wana wa nuru na wana wa mchana. Wasiookolewa wanaitwa wana wa giza, wana wa uasi, wana wa ghadhabu.


Tunapaswa kuenenda katika nuru, ambako kunamaanisha kuishi katika kuzitii amri za Mungu (1 Yohana 1:7). Himizo la Paulo katika Waefeso 5:8 lilikuwa, “Kwa maana zamani ninyi mlikuwa giza, bali sasa mmekuwa nuru katika Bwana; enendeni kama watoto wa nuru.” Mchana na usiku ni vya Bwana. Hebu tuutumie muda wetu kwa busara, kwa kumtumikia Yeye kila mchana, na kupumzika ndani Yake kila usiku, tukiitafakari sheria Yake mchana na usiku (Zaburi 1:2).

Siku ya Pili ya Uumbaji


1:6-8 – “Mungu akasema, Na liwe anga katikati ya maji, likayatenge maji na maji. Mungu akalifanya anga, akayatenga yale maji yaliyo juu ya anga na yale maji yaliyo chini ya anga; ikawa hivyo. Mungu akaliita lile anga Mbingu. Ikawa jioni ikawa asubuhi, siku ya pili.” Siku ya pili ya uumbaji, Mungu aliitenganisha ardhi na maji yaliyo angani. Mungu alitengeneza anga na nguvu ya uvutano ili kwamba maji yabaki katika uso wa dunia, na mvuke wa maji ukae angani.


Hapa tena, tunaona kutenganisha kama tendo la uumbaji. Wakati huu kilicho cha mbinguni (cha kiroho) kilitenganishwa na cha duniani (au cha mwili). Na tukumbuke himizo la Mtume Paulo katika 1 Wakorintho 15:50, “Ndugu zangu, nisemayo ni haya, ya kuwa nyama na damu haziwezi kuurithi ufalme wa Mungu; wala uharibifu kurithi kutokuharibika.”



Siku ya Tatu ya Uumbaji


1:9-13 – “Mungu akasema, Maji yaliyo chini ya mbingu na yakusanyike mahali pamoja, ili pakavu paonekane; ikawa hivyo. Mungu akapaita pale pakavu Nchi; na makusanyiko ya maji akayaita Bahari; Mungu akaona ya kuwa ni vyema. Mungu akasema, Nchi na itoe majani, mche utoao mbegu, na mti wa matunda uzaao matunda kwa jinsi yake, ambao mbegu zake zimo ndani yake, juu ya nchi; ikawa hivyo. Nchi ikatoa majani, mche utoao mbegu kwa jinsi yake, na mti uzaao matunda, ambao mbegu zake zimo ndani yake, kwa jinsi yake; Mungu akaona ya kuwa ni vyema. Ikawa jioni ikawa asubuhi, siku ya tatu.”


Katika siku ya tatu ya uumbaji, Bwana aliitenganisha bahari na nchi kavu. Kisha akaiamuru nchi itoe kila aina ya uoto (majani, mimea itoayo mbegu, miti, n.k.). Hapa pia tunaona mamlaka ya uchaguzi ya Mungu katika uumbaji na katika kazi Zake zote za ajabu. Bwana anasema katika Isaya 51:15, “Maana mimi ni Bwana, Mungu wako, niichafuaye [tafsiri nyingine– niigawanyaye] bahari, mawimbi yake yakavuma.” Aliweka mipaka ya bahari na kingo za bahari (Ayubu 38:11).


Nchi ambayo ilikuwa ukiwa na utupu, kwa neno kutoka katika kinywa cha Bwana, ikazaa na kujawa na utajiri wa Mungu. Ingawa mwanadamu ameruhusiwa kuitumia ardhi na mazao yake, ni mali ya Mungu, na inapaswa kutumiwa kwa utukufu, heshima, na huduma ya Mungu (tazama Zaburi 24:1, 115:16). Kwa amri Yake, nchi huzaa majani, mimea, na matunda. Kama tumeweka tumaini letu Kwake Yeye ambaye ni Chemchemi, hata wakati ambapo mito ya baraka za muda inapokuwa imekauka (Yeremia 17:7-8), tutafurahi ndani Yake, kwa kuwa Yeye atatusaidia.



Kuzaa Kwa Jinsi Yake


Kuna ukweli mwingine hapa ambao ni muhimu sana. Mungu aliamuru kuwa kila kitu katika ufalme Wake kizae kwa jinsi yake. Kiazi kizae viazi na tofaa lizae tofaa. Hakuna mgeuko ya spishi kutoka spishi moja kwenda nyingine, katika ulimwengu wa mwili au ulimwengu wa roho.


Sisi kwa asilia huzaa watoto katika sura yetu (wanaofanana nasi). Mvulana mdogo mara nyingi huambiwa kuwa anafanana na baba yake. Sisi pia kiroho huzaa ndani ya wengine kile ambacho kiko ndani yetu. Kama sisi ni wafalme na makuhani katika Bwana, tutazaa wafalme na makuhani. Washirika wa kusanyiko au kanisa, kwa kawaida, hufanya kila kitu ambacho mchungaji hufanya. Tusipopenda kurekebishwa na kuwa chini ya mamlaka, hili litazaliwa kwa uzao au watoto wetu. 


Hata hivyo, kama tukiwa watii, hili litazalisha roho ya utii kwa watoto wetu. Ndiyo maana tunapaswa kuomba kwamba Bwana atubadilishe ili tusirithishe tabia mbaya kwa watoto wetu wa kiroho. Watafanana nasi kiasi kikubwa katika roho, mwonekano, tabia, mambo tunayopendelea, na mwelekeo wa akili.



Siku ya Nne ya Uumbaji


1:14-19 – “Mungu akasema, Na iwe mianga katika anga la mbingu ili itenge kati ya mchana na usiku; nayo iwe ndiyo dalili na majira na siku na miaka; tena iwe ndiyo mianga katika anga la mbingu itie nuru juu ya nchi; ikawa hivyo. Mungu akafanya mianga miwili mikubwa, ule mkubwa utawale mchana, na ule mdogo utawale usiku; akafanya na nyota pia. Mungu akaiweka katika anga la mbingu, itie nuru juu ya nchi na kuutawala mchana na usiku na kutenga nuru na giza; Mungu akaona ya kuwa ni vyema. Ikawa jioni ikawa asubuhi, siku ya nne.”


Katika kazi ya siku ya nne, Bwana alifanya jua, mwezi, na nyota. Kwa lugha ya Kiebrania, neno “alifanya” katika mstari wa 15 halimaanishi tendo la kuumba. Aya hizi kwa kweli ni zenye kuzungumzia kuanza kufanya kazi. Mungu hakuumba jua, mwezi na nyota wakati huu; Aliviamuru tu vianze kuonekana na kuendelea na kazi zake. Vilikuwa ni kwa ajili ya ishara, misimu, siku, na miaka. Vitu hivi vyote vya angani ni kazi za Mungu. Hatuambiwi kuhusu idadi, asili, mahali, ukubwa, au mwendo wa nyota. Hili sio ajali au bahati mbaya, bali ni kwa makusudi. Maandiko hayakuandikwa ili kutosheleza udadisi wetu au kutufanya kuwa wataalamu wa anga, bali kutusogeza kwa Mungu, na kutufanya sisi kuwa katika sura na mfano Wake.


Vitu vyenye kutoa mwanga vya angani viliumbwa ili kumtumikia Muumba. Vinafanya hivyo kwa uaminifu, na huangaza katika msimu wake bila kushindwa. Kristo alisema katika Yohana 9:5, “Muda nilipo ulimwenguni, mimi ni nuru ya ulimwengu.” Kwa kweli Yesu Kristo ni Nuru ya ulimwengu. Hata hivyo, yuko mkono wa kuume wa Baba Yake. Wakati huu anataka kuangaza nuru Yake kupitia sisi. Kristo pia alisema katika Mathayo 5:14-16: “Ninyi ni nuru ya ulimwengu. Mji hauwezi kusitirika ukiwa juu ya mlima. Wala watu hawawashi taa na kuiweka chini ya pishi, bali juu ya kiango; nayo yawaangaza wote waliomo nyumbani. Vivyo hivyo nuru yenu na iangaze mbele ya watu, wapate kuyaona matendo yenu mema, wamtukuze Baba yenu aliye mbinguni.”


Tumewekwa kama nuru katika ulimwengu huu kumtumikia Bwana na kumfunua kwa wengine. Tuliumbwa ili tuwe nuru Yake katika ulimwengu huu, lakini mara nyingi huwa hatutimizi kusudi letu katika maisha. Waamini wengi huunguza mishumaa ya Bwana wao, lakini hawaijali kazi ya Bwana wao. Hebu tusiifiche imani yetu, bali ionekane wazi mbele ya watu wote.


Jua, mwezi na nyota siyo tu vitu vya angani, bali pia vinamwakilisha Bwana Mwenyewe, na watu Wake. Kristo ni Jua la Haki (Malaki 4:2). Mwezi unaweza kuwakilisha Kanisa kwa sababu kanisa ni mfano Wake (Ufunuo 12:1). Nyota zinawakilisha watakatifu waaminifu wale “waongozao wengi kutenda haki” kama inavyosemwa katika Danieli 12:3. Hebu tudumu daima katika njia zinazotupasa kama nyota za angani, na kuyatimiza mapenzi ya Mungu na mwelekeo anaoutaka kwa ajili maisha yetu.



Siku ya Tano ya Uumbaji


1:20-23 – “Mungu akasema, Maji na yajawe kwa wingi na kitu kiendacho chenye uhai, na ndege waruke juu ya nchi katika anga la mbingu. Mungu akaumba nyangumi wakubwa, na kila kiumbe chenye uhai kiendacho, ambavyo maji yalijawa navyo kwa wingi kwa jinsi zao, na kila ndege arukaye, kwa jinsi yake; Mungu akaona ya kuwa ni vyema. Mungu akavibarikia, akisema, Zaeni, mkaongezeke, mkayajaze maji ya baharini, ndege na wazidi katika nchi. Ikawa jioni ikawa asubuhi, siku ya tano.”


Katika siku hii ya uumbaji Bwana aliumba samaki wote wa baharini na wanyama wa majini, na ndege wote wa angani. Katika wanyama walioumbwa hakuna hata mnyama mmoja wa nchi kavu aliyeumbwa siku hii. Moja ya mawazo makuu tunayoyaona katika Neno la Mungu ni kwamba Mungu ndiye Mungu wa wingi. Alikifanya kila kitu kizae kwa wingi katika uumbaji Wake. Kristo alisema katika Yohana 10:10, “Mimi nalikuja ili wawe na uzima, kisha wawe nao tele.” Katika uumbaji mpya wa mwamini, Bwana anataka kutoa uzima Wake wa ufufuo kwa wingi wa kuzidi.



Siku ya Sita ya Uumbaji


1:24-25 – “Mungu akasema, Nchi na izae kiumbe hai kwa jinsi zake, mnyama wa kufugwa, nacho kitambaacho, na wanyama wa mwitu kwa jinsi zake; ikawa hivyo. Mungu akafanya mnyama wa mwitu kwa jinsi zake, na mnyama wa kufugwa kwa jinsi zake, na kila kitu kitambaacho juu ya nchi kwa jinsi yake; Mungu akaona ya kuwa ni vyema.”


Katika siku hii Bwana aliumba viumbe wote wa nchi kavu, wanyama wa kufugwa, wanyama mwitu, viumbe watambaao, na mwanadamu. Wadudu, ambao ni wengi zaidi kuliko ndege na wanyama, wanaonekana kuwa sehemu ya kazi ya siku hii. Hekima na nguvu za Mumbaji zinapaswa kustaajabiwa kuanzia kwa sisimizi hadi kwa tembo. Nguvu ya Mungu yenye kutawala na kuratibu mambo yote huhifadhi kila kitu, na uzao ni matokeo ya baraka Yake [Mungu].


Tunapaswa kutambua kwamba Bwana ameweka kweli katika uumbaji Wake wote, kama Paulo asemavyo katika Warumi 1:20, “Kwa sababu mambo yake yasiyoonekana tangu kuumbwa ulimwengu yanaonekana, na kufahamika kwa kazi zake; yaani, uweza wake wa milele na Uungu wake; hata wasiwe na udhuru.” Uumbaji wote wa Bwana unaidhihirisha hekima Yake.


1:26 – “Mungu akasema, Na tumfanye mtu kwa mfano wetu, kwa sura yetu; wakatawale samaki wa baharini, na ndege wa angani, na wanyama, na nchi yote pia, na kila chenye kutambaa kitambaacho juu ya nchi.”


Baada ya kumaliza uumbaji Wake wa mimea, madini, na wanyama, Bwana baadaye alimwumba mwanadamu. Mwanadamu ni bora zaidi na mkuu zaidi katika uumbaji wa Bwana. Tofauti na uumbaji wote wa Mungu, mwanadamu aliumbwa kwa mfano na sura ya Mungu. Mungu Mwenyewe baadaye alifanyika mwanadamu ili kumkomboa mwanadamu. Kristo atabaki kuwa mwanadamu wa kipekee milele yote. Kuna mambo manne kuhusiana na mwanadamu katika aya hii ambayo tunapaswa kuyachunguza wakati huu.



Mwanadamu – Uumbaji Mkuu Kabisa wa Mungu


1.  Bwana aliumba uumbaji Wake wote kwa neno kutoka katika kinywa Chake, lakini alimfanya na kumuumba mwanadamu kwa mikono Yake Mwenyewe. Alipulizia pumzi ya uzima kwa mwanadamu.


2.  “Na tumfanye mtu kwa mfano wetu.” Mwanadamu aliumbwa kwa mfano wa Mungu katika umbile au mwonekano wa nje. Wale wote ambao wamepata fursa ya kumwona Bwana wanaweza wakawa mashahidi wa hili.


3.  “Na tumfanye mwanadamu kwa sura yetu.” Mwanadamu pia aliumbwa kwa sura ya Mungu. (Katika maandiko ya Kiebrania maneno haya mawili wakati mwingine hutumiwa kwa kubadilishana.) Hili linazungumzia nafsi na tabia ya Mungu. Linajumuisha sifa za Mungu za upendo, furaha, na amani, zinazowakilishwa na tunda la Roho (Wagalatia 5:22-23), pamoja na uwezo wa kufikiri, mantiki, na hisia husika.


4.  “Wakatawale nchi yote.” Kwa kuwa ameumbwa kwa mfano na sura ya Muumba wake, mwanadamu amepewa utawala, nguvu, na mamlaka juu ya viumbe vingine vyote. Kwa sababu hii, Bwana ameweka hofu ya kumwogopa mwanadamu ndani ya wanyama ili waweze kumtii mwanadamu.


1:27–“Mungu akaumba mtu kwa mfano wake, kwa mfano wa Mungu alimwumba, mwanamume na mwanamke aliwaumba.” Kwa madhumuni asilia ya uumbaji wa wanadamu, Bwana alimuumba mwanaume na mwanamke. Walitakiwa kila mmoja kumtia nguvu mwenzake, hivyo kuwawezesha kutekeleza majukumu yao yaliyokusuduwa katika maisha haya, katika ulimwengu wa mwili na wa roho.


1:28–“Mungu akawabarikia, Mungu akawaambia, Zaeni, mkaongezeke, mkaijaze nchi, na kuitiisha; mkatawale samaki wa baharini, na ndege wa angani, na kila kiumbe chenye uhai kiendacho juu ya nchi.” Hapa tunaelezwa ukweli muhimu ambao kiuhalisia ni kanuni ya kiroho ya ufalme wa Mungu. Baraka huleta kuzidishwa. Hili linarudiwa tena katika ahadi ya Bwana kwa Abrahamu alipomwambia, “Katika kubariki nitakubariki, na katika kuzidisha nitauzidisha uzao wako ...” (Mwanzo 22:17).


Ukweli huu ulifanywa kuwa hai kwetu tulipokuwa katika maeneo yanayozalisha matunda Marekani. Wakati huo, tofaa tamu la Dhahabu lilikuwa likifanyiwa utafiti ili liweze kuzalishwa huko. Walipozalisha aina (spishi) walizoridhika nazo, basi mauzo yalifanyika ulimwenguni kote. Vivyo hivyo, Mungu anapokutana nasi kwa baraka mpya, basi huizidisha baraka hiyo kati ya mataifa. Ufunguo wa kuzidishwa ni baraka ya Bwana! Kwa Adamu na Hawa ilimaanisha kwamba walitakiwa kuijaza tena dunia.


1:29–“Mungu akasema, Tazama, nimewapa kila mche utoao mbegu, ulio juu ya uso wa nchi yote pia, na kila mti, ambao matunda yake yana mbegu; vitakuwa ndivyo chakula chenu.” Bwana ametoa kwa ukarimu kwa watu Wake. Aliwapa majani na mimea yote kwa ajili mwanadamu kula. Mwanadamu hakuruhusiwa kula nyama mpaka baada ya gharika (Mwanzo 9:3).


Kama Bwana Yesu alivyosema, Mungu huangaza jua lake kwa wenye haki na wasio haki (Mathayo 5:45). Tunashawishika kuuliza kwa nini nchi nyingine zinafanikiwa katika utajiri wa mali wakati nyingine zinaonekana kuwa masikini. Ukichunguza kwa makini utagundua kwamba mataifa yanayomtumikia Mungu yamebarikiwa katika kilimo wakati yale ambayo hayamtumikii Bwana yako katika umaskini. Pia, hili lina ukweli linapokuja suala la watu binafsi katika nchi. Kuna jambo jingine ambalo linapaswa kuzingatiwa, maneno ya Mithali 13:23, “Chakula kingi chapatikana kwa ukulima wa maskini; Bali viko viharibiwavyo kwa sababu ya dhuluma [tafsiri nyingine – kukosa busara].” Inasemekana kuwa Dunia ina uwezo wa kuzalisha chakula cha kutosha kwa watu bilioni 50, lakini kwa sababu ya ukandamizaji, matumizi mabaya, na udhalimu, nusu ya idadi ya watu duniani haipati chakula cha kutosha.


1:30–“Na chakula cha kila mnyama wa nchi, na cha kila ndege wa angani, na cha kila kitu kitambaacho juu ya nchi, chenye uhai; majani yote ya miche, ndiyo chakula chenu; ikawa hivyo.” Mungu alitoa mimea kama chakula cha kuwafanya wanyama wote waendelee kuwa hai. Bwana mwenye haki anajali uumbaji Wake.


Mithali 12:10 inasema, “Mwenye haki huufikiri uhai wa mnyama wake.” Wazo hili la Mungu kuvijali sana viumbe vyake vyote linaonekana pia katika maonyo Yake kwa Yona: “Na mimi, je! Haikunipasa kuuhurumia Ninawi, mji ule mkubwa; ambao ndani yake wamo watu zaidi ya mia na ishirini elfu, wasioweza kupambanua katika mkono wao wa kulia na mkono wao wa kushoto; tena wamo wanyama wa kufugwa wengi sana?” (Yona 4:11).


1:31–“Mungu akaona kila kitu alichokifanya, na tazama, ni chema sana. Ikawa jioni ikawa asubuhi, siku ya sita.” Ishara ya mjenzi (fundi) mkuu ni kwamba baada ya kumaliza kazi yake, husimama na kuichunguza kwa kuridhika, akijua kwamba itaimarisha hadhi yake kama mkandarasi (mjenzi) mwenye sifa njema. Kwa namna hiyo hiyo, Bwana alisema kwamba kazi Yake yote ilikuwa ni njema.


Bwana pia alizungumza nasi tulipokuwa tukijenga Majengo ya Zion Ministerial Institute huko Waverly, New York – kwamba kila kitu kilitakiwa kuwa katika viwango vya juu vya ubora. Maombi yangu ni kwamba tutakaposimama mbele za Mungu kutoa hesabu ya maisha yetu, Bwana atuambie, “Umefanya vyema, mtumishi mwema na mwaminifu; Ingia katika furaha ya Bwana wako.” Kazi zetu zote ziwe njema na zinazokubalika machoni Pake.



Misemo mitano Yenye Kujirudia katika Sura ya Kwanza


1.  “Mungu akasema” – Mistari ya 3, 6, 9, 11, 14, 20, 24, 26, 28, 29. Biblia haijaribu kuthibitisha kwamba yenyewe ni Neno la Mungu; yenyewe inaamini kwamba ndivyo ilivyo. Haitumii lugha ya kujitetea. Vifungu vingine vya maneno kama vile, “Bwana asema”, au “Neno la Bwana lilikuja” vinapatikana zaidi ya mara 3,800. Huna haja ya kuthibitisha kuna Mungu, au kuthibitisha kuwa Biblia ni Neno la Mungu. Hata pepo wanafahamu hilo, na kutetemeka (Yakobo 2:19). Neno la Mungu ni Upanga mkali; litumie, usilitetee.


2.  “Ikawa hivyo”–Mistari ya 7, 9, 11, 15, 24, 30. Kila wakati Mungu anaposema, jambo hutokea. Mungu anataka kusema maneno yenye kuumba kupitia sisi. Roho wa Mungu ndani ya Yoshua aliamuru, “Jua, simama!” Na likafanya hivyo (Yoshua 10:12-13). Mfumo wote wa jua ulisimama kwa siku nzima. Zaburi 33:9 inasema, “Maana Yeye alisema, ikawa; Na Yeye aliamuru, ikasimama.” Mungu anapotamka neno, jambo hutendeka. Mungu alipotamka neno, vitu vilitokea mara moja. Wanyama, wala mwanadamu, wala mimea hawakutokana na mageuko ya viumbe vingine. Mungu alipotamka neno, walitokea mara moja, katika siku moja.


3.  “Mungu akaona ya kuwa ni vyema (njema/chema)”–Mistari ya 4, 10, 12, 18, 21,25, 31. Kila kitu ambacho Mungu anafanya ni chema! Mungu hawezi kufanya uovu wa aina yoyote. Yeye ni mwema kabisa. “Onjeni mwone ya kuwa Bwana yu mwema.” Yeye ni mwingi rehema (au wema) na kweli (Zaburi 34:8, Kutoka 34:6). Tunaitafsirije Isaya 45:7 ambayo inasema, “… na kuhuluku ubaya?” Hapa neno ubaya linamaanisha shida au dhiki. Ni neno ambalo pia limetumiwa katika Ayubu 42:11. Hili linamaanisha kwamba, wakati mwingine, Mungu huruhusu watu wake kujaribiwa kwa shida.


4.  “Ikawa jioni na ikawa asubuhi ...”– Mistari ya 5, 8,13, 19, 23, 31. Hili linaonyesha kwamba siku saba zinazotajwa katika sura ya kwanza zilikuwa ni siku za masaa 24. Mwanzo sura ya kwanza haizungumzi kwa mifano (Kutoka 20:11). Mungu hakutaka kutudanganya alipotoa Neno Lake. Daima chukua tafsiri halisi (ya msingi), isipokuwa pale tu ambapo Mungu ameonyesha vinginevyo.


5.  “Kwa jinsi yake”– Mistari ya 11, 12, 21, 24, 25. Kila kitu kinazaa kwa jinsi yake. Ng’ombe huzaa ng’ombe, viazi huzaa viazi, mwaloni huzaa mwaloni, na mtu huzaa mtu. Hakuna muunganiko wa spishi moja na nyingine. Mimea inaweza kuboreshwa, lakini haiteweza kuendeleza kizazi. Farasi na punda wanaweza kuzaa mtoto lakini mtoto huyo hawezi kuzaa mtoto. Spishi (aina za viumbe) zinaweza kuboreshwa, kwa mimea au kwa wanyama, lakini kitakachopatikana hakitaweza kuendeleza kizazi tena. Mialoni iliyopo leo inafananana ilivyokuwa wakati Mungu alipoiumba katika sura ya kwanza. Hili lina kweli kwa ndege, wanyama, mimea, na mwanadamu.

Sabato ya Kwanza


2:1-3–“Basi mbingu na nchi zikamalizika, na jeshi lake lote. Na siku ya saba Mungu alimaliza kazi yake yote aliyoifanya; akastarehe siku ya saba, akaacha kufanya kazi yake yote aliyoifanya. Mungu akaibarikia siku ya saba, akaitakasa kwa sababu katika siku hiyo Mungu alistarehe, akaacha kufanya kazi yake yote aliyoiumba na kuifanya.” Katika Siku ya saba ya uumbaji, Bwana alipumzika na kuacha kazi Zake zote. Bwana aliifanya siku hii ya saba kuwa siku ya kipekee sana. Baadaye katika historia ya Israeli, siku hii ilijulikana kama sabato, maana yake ni “pumziko” (Kutoka 16:23). Siku hii ilitengwa kuwa siku takatifu kwa Bwana. Katika Mlima Sinai, ilifanyika kuwa sehemu ya Sheria.


Siku ya saba ambayo Mungu alipumzika si ukweli tu wa kihistoria na wa kitheolojia, bali unahusishwa na uzoefu wa kiroho katika maisha ya mwamini (Waebrania 4:1-11). Hili linaelezewa na Mtume Paulo katika Waebrania 4:10-11, “Kwa maana yeye aliyeingia katika raha yake amestarehe mwenyewe katika kazi yake, kama vile Mungu alivyostarehe katika kazi zake. Basi, na tufanye bidii kuingia katika raha ile, ili kwamba mtu ye yote asije akaanguka kwa mfano uo huo wa kuasi.”


Kuna pumziko la kiroho (sabato ya kiroho) ambalo Bwana amekusudia kwamba kila Mkristo aingie au alipate. Kwa neema, watu wa Mungu wanaweza kupumzika na kuacha mahangaiko yao ili kuyatimiza mapenzi ya Mungu, na kuingia katika hali ya pumziko ambapo Roho Mtakatifu atayatimiliza mapenzi Yake ndani na kupitia maisha yetu. Isaya 11:10 inasema, “Na mahali pake pa kupumzikia patakuwa na utukufu.” Katika hali hii ya kiroho ya pumziko, tunaachana na maoni, mawazo, na njia zetu. Hata ndimi zetu zinapaswa kuingia katika pumziko (Isa 58:13).



Maelezo Kuhusu Uumbaji


2:4-5–“Hivyo ndivyo vizazi vya mbingu na nchi zilipoumbwa. Siku ile Bwana Mungu alipoziumba mbingu na nchi hapakuwa na mche wa kondeni bado, wala mboga ya kondeni haijachipuka bado, kwa maana Bwana Mungu hajainyeshea nchi mvua, wala hapana mtu wa kuilima ardhi.” Muumbaji hapa anapewa jina la Yehova. Ambapo neno “BWANA” limechapishwa kwa herufi kubwa katika Biblia za Kiingereza, kwa asili neno lililokuwepo ni Yehova. Jina Yehova linazungumzia ukweli kwamba Mungu peke Yake ana uwepo au uzima ambao haumtegemei mwingine, na kwamba Anatoa uhai kwa uumbaji na vitu vyote.


Maelezo zaidi yanatolewa kuhusu mimea na majani, kwa sababu ndivyo vilivyoumbwa na kuchaguliwa kuwa chakula cha mwanadamu. Ardhi haikuzaa matunda yake yenyewe. Hili lilifanyika kwa nguvu ya Mwenyezi (Mungu). Mvua pia ni zawadi ya Mungu. Mvua haikunyesha hadi Bwana alipoifanya inyeshe. Vivyo hivyo, neema haitokani au haizalishwi na moyo wa mwamini; ni kazi ya Mungu.


Mwanadamu aliumbwa kwa udongo (Mwanzo 2:7), ambao uliufunika uso wa dunia. Nafsi, kwa upande mwingine, haikuumbwa kwa udongo, kama mwili ulivyoumbwa. Inasikitisha sana, kuona nafsi iking’ang’ania dunia na kupenda vitu vya kidunia (Kolosai 3:1-2). Kitambo kidogo tutatoa hesabu kwa Mungu kwa kile tulichofanya na maisha yetu na nafsi zetu. Itatufaidia nini kama tukiupata ulimwengu wote na kupata hasara ya nafsi zetu (Mathayo 16:26)? Wapumbavu hudharau nafsi zao kwa kujali miili yao kuliko nafsi zao.



Ukuu wa Kipindi Kabla ya Gharika


2:6 –“Ukungu ukapanda katika nchi, ukatia maji juu ya uso wote wa ardhi.” Kutokana na ushahidi wa mabaki ya mimea na wanyama waliokuwepo kabla ya gharika, inaonekana kuwa dunia iliyoumbwa awali katika Mwanzo 1:2b ilikuwa tofauti kabisa na dunia tunayoijua leo. Kutokana na ushahidi wa miti ya mvinje iitwayo redwood katika Maeneo ya Ncha za Dunia na miti mizuri ya matunda katika maeneo ya Ncha ya Kaskazini, tunapaswa kufikia hitimisho kwamba dunia ilikaa tenge katika mhimili wake wakati wa Gharika. Kabla ya wakati huu, ni dhahiri kwamba dunia ilikuwa ni mahali pazuri kabisa penye hali ya hewa nzuri. Wanyama na mimea walikuwa na maumbile makubwa zaidi kuliko yale ya spishi (aina) zilezile za leo. Wingi wa siku za kuishi kwa wanadamu na wanyama ulikuwa mara kumi zaidi ya nyakati zetu.


Inawezekana kuwa maumbile ya mwanadamu yalikuwa makubwa pia, kutokana na mazingira mazuri sana. Ni jambo linalojidhihirisha kwamba ukubwa wa maumbile ya mwili unaongezeka ulimwenguni kote, hasa katika Nchi za Magharibi kutokana na mazingira bora ya maisha na vyakula wanavyokula. Mabaharia wa Mayflower, kwa ujumla, walikuwa na urefu wa futi nne tu. Huu ni utofauti mkubwa sana na wachezaji wa mpira wa kikapu wa leo walio na miili mikubwa ambao mara nyingi huwa na urefu wa futi saba.


Ukichunguza mabaki ya viumbe hai na mabaki mengine ya kipindi kabla ya gharika, yaliyogunduliwa maeneo ya Ncha za Kusini mwa dunia, Ncha ya Kaskazini (Antaktika), na mahali pengine, ni wazi kwamba dunia ilikuwa na hali ya hewa rafiki na nzuri kutoka Ncha ya Kaskazini hadi Kusini. Mimea, wanyama na madini, na kwa hakika wanadamu, walikuwa na maisha mrefu katika hali hiyo nzuri. Bwana aliposema kwamba uumbaji wake ulikuwa mzuri, ulikuwa mzuri kweli kweli; na mazingira yalikuwa bora. Kwa kweli, kama Mfalme Sulemani alivyosema, Bwana hukifanya kila kitu kizuri kwa wakati Wake (Mhubiri 3:11).


2:7–“Bwana Mungu akamfanya mtu kwa mavumbi ya ardhi, akampulizia puani pumzi ya uhai; mtu akawa nafsi hai.” Mwanadamu hakuumbwa kama wanyama walivyoumbwa. Wanyama waliumbwa kwa njia ya neno lililotoka katika kinywa cha Mungu, wakati mwanadamu aliumbwa kwa mikono ya Mungu Mwenyewe. Kwa kweli, mwanadamu ana uzima wa Roho wa Mungu unaotenda kazi katika utu wake (ndani yake). Mungu ni nuru inayomuangazia kila mtu anayeingia ulimwenguni. Tofauti hii kati ya mwanadamu na mnyama inasisitizwa tena na Mfalme Sulemani katika Mhubiri 3:21, ambapo alisema kuwa roho ya mwanadamu huenda juu, na roho ya mnyama huenda chini ardhini.


Mwanadamu aliumbwa kwa mavumbi (Mwanzo 2:7), yanayoufunika uso wa dunia. Nafsi, kwa upande mwingine, haikuumbwa kwa udongo, kama mwili. Inasikitisha sana, basi, nafsi inaposhikamana na dunia na kuzingatia mambo ya kidunia (Wakolosai 3:1-2). Hivi karibuni tutalazimika kutoa hesabu kwa Mungu kwa yale tuliyoyafanya na maisha yetu na nafsi zetu. Je, kuna faida gani ikiwa tutaupata ulimwengu wote na kuzipoteza nafsi zetu (Mt. 16:26)? Wapumbavu huzidharau nafsi zao kwa kuijali miili yao zaidi ya nafsi zao.



Kupandwa kwa Bustani ya Edeni (2:8-14)


2:8–“Bwana Mungu akapanda bustani upande wa mashariki wa Edeni, akamweka ndani yake huyo mtu aliyemfanya.” Uwepo wa bustani (Bustani ya Edeni) iliyojawa na miti yenye kuvutia macho inafunua tabia na asili ya Baba yetu wa Mbinguni kwamba anapenda uzuri wa maisha. (Jina Edeni linamaanisha “furaha” au “raha.”) Tuna msemo nchini Uingereza kwamba mtu anaweza kuwa karibu na Mungu katika bustani. Kwa kuyachunguza maelezo ya uumbaji hili haliko mbali na ukweli. 2:9–“Bwana Mungu akachipusha katika ardhi kila mti unaotamanika kwa macho na kufaa kwa kuliwa; na mti wa uzima katikati ya bustani, na mti wa ujuzi wa mema na mabaya.” Hata hivyo, mtindo huu wa kuvutia wa maisha, ulikuwa na kusudi ambalo tunahitaji kulielewa ili tuweze kumheshimu kikamilifu Baba yetu wa mbinguni mwenye upendo. Mungu ni mtakatifu, lakini hakumuumba mwanadamu akiwa mtakatifu. Adamu aliumbwa katika hali ya kutokuwa na hatia. Shauku kuu ya Mungu ilikuwa, na hata sasa ndivyo ilivyo, kwamba mwanadamu awe mtakatifu.



Tofauti kati ya Utakatifu na Kutokuwa na Hatia


Tofauti kati ya utakatifu na kutokuwa na hatia inaweza kuelezewa vizuri zaidi, pengine, na kisa hiki cha kijana mdogo na kopo la biskuti. Akiwa anaingia jikoni, kijana mdogo anagundua kwamba mama yake ameoka biskuti na kuziweka kwenye kopo. Kwa hiyo kwa ujasiri na bila wasiwasi anaingiza mkono wake ndani ya kopo na kuchukua biskuti moja. Akiwa anaendelea kumung’unya (kula), anamwona mama yake na kumwambia kuwa biskuti hizo ni tamu sana. Hata hivyo, mama yake anamjibu kwamba biskuti hizo ni kwa ajili ya chai na kwamba asiendelee kuzila mpaka utakapofika wakati huo.

